
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
২২
দারোগার দপ্তর, ১৬৪ সংখ্যা।




 ডা। না। সেটা অসম্ভব কিন্তু সে কোথায় রাখিয়াছে?

 আ। নিশ্চয়ই তার বাড়ীতে আছে। যেখানে রাখিলে সে ইচ্ছামত গ্রহণ করিতে পারিবে, সকল সময়ে দেখিতে পাইবে, এইরূপ স্থানে রাখাই সস্তব।

 ডা। কিন্তু তাহার বাড়ীতে দুইবার চুরি হইয়া গিয়াছে। যদি তাহার বাড়ীতেই ছবিখানি থাকিত, তাহা হইলে নিশ্চয়ই পাওয়া যাইত।

 আ। পেশাদার চোরের দ্বারা এ কার্য্য সম্ভবে না। তাহারা কি খুঁজিতে জানে?

 ডা। তুমি কোথায় দেখিবে?

 আ। আমি দেখিব না। নিজে কোথাও সন্ধান করিতে চেষ্টা করিব না।

 ডা। তবে?

 আ। অভিনেত্রী আমায় দেখাইয়া দিবে?

 ডাক্তার হাসিয়। উঠিলেন। বলিলেন, “তোমার কথা মন্দ নয়। সে ছবিখানি প্রাণপণে লুকাইবার চেষ্টা করিতেছে, আর তুমি বলিতেছ যে, সে তোমায় ছবির সন্ধান বলিয়া দিবে।”

 আ। সেকি সহজে দেখাইবে? আমি তাহাকে দেখাইতে বাধ্য করিব।

 ডা। কিসে?

 আ। কৃতকার্য্য হইলে সে কথা বলিব। এখন সাবধান, ঐ শোন, গাড়ীর শব্দ পাওয়া যাইতেছে। বোধ হয়, অভিনেত্রী গৃহে ফিরেতেছে। সাবধান ডাক্তার, যেমন যেমন বলিয়াছি, ঠিক সেই মত কার্য্য করিও। নতুবা নিশ্চয়ই ঠকিতে হইবে।

